
ÄÀÑËÅÄÀÂÀÍÍÅ Ì²ÊÎËÜÑÊÀÃÀ ÑÅË²Ø×À

На 1,5 км на паўночны ўсход ад вёскі Мікольцы Мядзельскага раёна і на
0,7 км на поўнач ад хутара (былога маёнтка) з такой самай назвай размешчана
гарадзішча. Мясцовая яго назва — Чорная Гара. Яно займае ізаляваны ўзгорак
амаль круглых абрысаў, які ўзвышаецца над прылягаючай мясцовасцю на 8–10 м.
Схілы ўзгорка стромкія. З паўночнага боку да гарадзішча прымыкае забалочаная
катлавіна, з астатніх бакоў — ворнае поле. Пляцоўка злёгку выпуклая, амаль круг-
лая, памерам 40 х 35 м. Земляныя абарончыя збудаванні адсутнічаюць.

У 1954 г. гарадзішча абследаваў А.Р.Мітрафанаў, у 1956 г. — Л.В.Аляксееў, у
1979 г. — Я.Г.Звяруга. Культурны пласт прасочваецца далёка не на ўсёй пляцоў-
цы. Асабліва дрэнна захаваўся ён у цэнтральнай частцы. Тут яго таўшчыня не
перавышае 0,2 м. Па краях месцамі дасягае 0,4—0,5 м. Пры шурфоўцы знойдзена
штрыхаваная кераміка.

З трох бакоў (захаду, поўдня і ўсходу) да гарадзішча прымыкае селішча. Яго
ў 1964 г. выявіў і абследаваў А.Р.Мітрафанаў. У культурным пласце чорнага коле-
ру таўшчынёй 0,3–0,4 м знойдзена гладкасценная кераміка, аналагічная кераміцы
з селішча Замкавая Гара каля в.Дзядзілавічы Барысаўскага раёна. Акрамя керамікі,
знойдзены абломак верхняга каменя ад зернецёркі [18].

Пляцоўка, занятая селішчам, мае даволі значны нахіл ва ўсходнім напрамку,
прыметна меншы ў заходнім і яшчэ меншы — у паўднёвым. Да нядаўняга часу
амаль уся пляцоўка разворвалася. Неразаранай заставалася толькі паласа шыры-
нёй 7–12 м з заходняга і ўсходняга бакоў ад падножжа гарадзішча. За 10–22 м на
ўсход і 15–27 м на поўдзень ад гарадзішча праходзіць прасёлкавая дарога з вёскі
Мікольцы да хутара Волачак (Волачка).

У 1981 г. даследаванне Мікольскага селішча распачаў Верхнянёманскі архе-
алагічны атрад НАН Беларусі пад кіраўніцтвам аўтара. За дзевяць палявых сезо-
наў культурны пласт ускрыты на плошчы 1 712 кв. м. З паўднёвага і заходняга
бакоў раскопы непасрэдна прымыкалі да падножжа гарадзішча. З усходняга боку
яны знаходзіліся за 12–15 м ад падножжа, справа ад дарогі да хутара Волачак.

Памеры раскопаў і іх размяшчэнне паказаны ў табліцы 1.
У 1981, 1982 г. на поўдзень ад гарадзішча ўскрыта 180 кв. м. Таўшчыня куль-

турнага пласта вагалася ад 0,8 да 1,9 м і толькі ў адным радзе квадратаў (№ 16–20),
прырэзаных у 1982 г. з паўночнага боку да раскопу 1981 г., яна раўнялася 0,3–0,4 м.

Зверху да глыбіні 0,2–0,3 м ішла абсалютна аднародная па сваёй структуры
гумусаваная супесь шэрага колеру. (Гэта, несумненна, вынік шматгадовага пера-
ворвання.) Зрэдку тут трапляліся дробныя і сярэдняй велічыні камяні. Некаторыя
з іх былі расколатыя і неслі на сабе сляды ўздзеяння агню.

Напластаванні, размешчаныя ніжэй, уяўлялі даволі аднародную гумусава-
ную супесь цёмна-шэрага, месцамі цёмна-цёмна-шэрага, амаль чорнага колеру.
Камяні тут утваралі месцамі значныя развалы, якія часамі ляжалі ў праслойках
перапаленай і перамяшанай з попелам і вугалькамі зямлі. На глыбіні 0,5–0,7 м
з’явіліся суцэльныя каменныя вымасткі. Побач з дробнымі і сярэдняй велічыні
паявіліся камяні вялікіх памераў (дыяметрам да 0,5 м). У двух выпадках вы-
масткі з камянёў рознай велічыні мелі форму авалаў (1,2 х 2 м і 0,9 х 1 м), у

адным выпадку — форму круга дыяметрам каля 1 м і яшчэ ў адным — паўкруга
дыяметрам 0,9 м. Усе вымасткі ляжалі на праслойках чорнай зямлі з вугалькамі
і попелам, а камяні былі абпалены. Гэта, несумненна, рэшткі мечаў-каменак ці
адкрытых вогнішчаў.

Частка дробных і сярэдняй велічыні камянёў не несла на сабе слядоў уздзеяння
агню. Магчыма, яны былі прынесены на паселішча ў мэтах абароны, як гэта мела
месца на селішчы Васіліха паблізу вёскі Равячка Мядзельскага раёна [19, с. 85].

Паблізу мацерыка трапляліся толькі асобна ляжачыя камяні, пераважна дроб-
ныя. Мацярык складаўся з дробназярністага пяску белага колеру са светла-шэрым
ці шэра-жоўтым адценнем. У мацерыку паралельна паўночнай сценцы раскопу
1981 г. ці, адпаведна, уздоўж паўднёвага краю ўзгорка, на якім знаходзілася гара-
дзішча, мелася канавападобнае паглыбленне шырынёй 1,5–1,8 м і глыбінёй да 0,5 м,
запоўненае чорнай зямлёй з вуглямі і попелам. Уздоўж усяго паглыблення вузкай
паласой размяшчаліся абпаленыя камяні, пераважна дробныя, хаця сустракаліся як
сярэдняй велічыні, так і буйныя. З вонкавага боку да паглыблення прымыкаў вала-
падобны насып, які складаўся з мацерыковага пяску, перамяшанага са старажыт-
ным глебавым слоем. Ніякіх знаходак у ім не выяўлена.

За 7 м ад падножжа ўзгорка ўскрыты рэшткі вытворчай, відаць, жалезароб-
чай, печы ў выглядзе пляцоўкі моцна перапаленай гліны. Слой гліны таўшчынёй
да 0,2–0,3 м ляжаў на вымастцы з дробных і сярэдняй велічыні камянёў. У плане
пляцоўка мела няправільнаавальную форму (авал з трыма языкападобнымі выс-
тупамі), яе памер — 2,8 х 3,6 м. У цэнтры знаходзілася моцна выцягнутае аваль-
нае паглыбленне памерам 0,4 х 1,2 м, запоўненае чорнай зямлёй з камянямі без
гліны. Паблізу пляцоўкі знойдзена некалькі дзесяткаў кавалкаў жалезнага шлаку
(крыцы не трапляліся).

У 1983 г. на ўсход ад гарадзішча ўскрыта 292 кв. м (раскопы I–III). Магут-
насць культурнага пласта месцамі дасягала 2,4–2,5 м. На большай частцы пло-
шчы яна вагалася ад 0,7 да 1,6 м і толькі ў трох паўночных радах квадратаў раско-
пу ІІІ складала 0,3–0,6 м.

Па сваёй структуры, а больш па афарбоўцы культурны пласт ва ўсходніх рас-
копах выразна дзяліўся на тры часткі: зверху, як і ў паўднёвых раскопах, залягала
аднародная гумусаваная супесь шэрага колеру, ніжэй ішоў слой супесі цёмна-шэ-
рага, месцамі амаль чорнага колеру, а яшчэ ніжэй — ізноў слой супесі шэрага
колеру (месцамі з жоўтым адценнем).

Таўшчыня верхняга слою ва ўсходніх раскопах была значна большай, чым у
паўднёвых. У квадратах, размешчаных каля ўсходніх сценак раскопаў І і ІІ, яна
дасягала 0,5–0,6 м. Таўшчыня сярэдняга слою ў раскопах І і ІІ вагалася ў асноў-
ным у межах 0,35–0,5 м, месцамі даходзіла да 0,6–0,7 м. Пачынаючы з сярэдзіны
раскопу ІІ, гэты слой паступова выклініваўся ў паўночным напрамку. У раскопе
ІІІ ён меўся толькі ў паўднёва-заходняй яго частцы. Ніжні слой быў больш тоўсты
(да 0,4–0,5 м) у квадратах, размешчаных каля заходніх сценак раскопаў І і ІІ, больш
тонкі (0,1–0,3 м) — каля іх усходніх сценак і амаль зусім адсутнічаў у раскопе ІІІ
(меўся толькі ў паўднёва-заходніх квадратах).

Ужо на глыбіні 0,2–0,3 м у некалькіх месцах з’явіліся развалы дробных і ся-
рэдняй велічыні камянёў. Ніжэй пачалі трапляцца камяні даволі буйных памераў
(да 0,3–0,4 м у дыяметры). Сярод іх у квадраце № 17 ляжалі два вялікія абломкі

зернецёркі. На большасці камянёў былі выразна бачны сляды ўздзеяння агню. У
зямлі паміж камянямі і пад імі трапляліся вугалькі, а зрэдку — нават камочкі по-
пелу. Гэта, несумненна, развалы печаў-каменак ці вогнішчаў. На плошчы двух
першых раскопаў выяўлена не менш дванаццаці такіх развалаў. Мяркуючы па
максімальнай канцэнтрацыі камянёў і размяшчэнню найбольш буйных сярод іх, у
васьмі выпадках удалося вызначыць дыяметр печаў-каменак і вогнішчаў (ад 0,8–
1,1 м да 1,4–1,6 м).

Каля заходняй сценкі раскопу ІІІ на глыбіні 0,2–0,3 м ад дзённай паверхні
мелася амаль суцэльная вымастка з дробных і сярэдняй велічыні камянёў. Зрэдку
трапляліся камяні дыяметрам 0,3–0,4 м. Шырыня вымасткі — ад 0,5 да 1,3 м, даў-
жыня — 8 м. Камяні ляжалі ў шэрай, месцамі амаль чорнай зямлі. На некаторых
з іх выразна былі бачны сляды ўздзеяння агню.

У мацерыку раскопу ІІ выяўлена канавападобнае паглыбленне шырынёй 1,8–
2,8 м, глыбінёй 0,8–1,4 м, запоўненае цёмна-шэрай зямлёй са шматлікімі камя-
нямі. У адрозненне ад паглыблення ў раскопе 1981 г., якое праходзіла паралельна
падножжу ўзгорка, гэтае паглыбленне размяшчалася амаль перпендыкулярна да
яго. Яно мела працяг у заходнім і ўсходнім напрамках, што добра бачна ў профі-
лях адпаведных сценак. У запаўненні паглыблення амаль на ўсім яго працягу
(9,5 м) мелася суцэльная, месцамі ў некалькі ярусаў, паласа з дробных і сярэдняй
велічыні камянёў. Мяркуючы па знешняму выгляду, значная частка з іх неаднара-
зова пабывала ў агні. Пад камянямі прасочваліся плямы моцна прапаленага пяску
аранжавага колеру з попелам. У верхняй частцы паглыблення камяні ляжалі асоб-
нымі ізаляванымі разваламі. На многіх з іх былі бачны сляды ўздзеяння агню, а ў
зямлі паміж імі трапляліся вугалі і попел.

За 1,5 м ад заходняй сценкі на ўзроўні мацерыка часткова над канавападоб-
ным паглыбленнем ускрыты рэшткі пабудовы квадратнай формы памерам
2,2 х 2,2 м, прызначэнне якой пакуль што не вызначана. Вуглы пабудовы арыен-
таваны па баках свету. У цэнтры знаходзілася круглая ў плане, відаць, глінабітная
печ дыяметрам 1–1,1 м, па перыметру якой выразна прасочваліся ямкі ад драўля-
ных калочкаў. Дыяметр ямак — 0,06–0,1 м, глыбіня — 0,15–0,2 м. Аснова печы
складалася з дробных (да 0,1 м у папярочніку), шчыльна пакладзеных камянёў і
слоя гліны таўшчынёй 0,15–0,2 м над імі. Зверху на глыбіню прыкладна 0,3 м
гліна была моцна прапалена. На гэтым слоі ляжаў другі больш тонкі (0,06–0,08 м)
слой гліны, таксама прапаленай у верхняй частцы, але не на такую, як першы,
глыбіню. Пад усходняй часткай печы да яе ўзвядзення была выкапана яма глыбі-
нёй 0,6 м і дыяметрам 0,5 м. У запаўненні ямы, якое складалася з цёмна-шэрага
гумусаванага супеску, выяўлены фрагменты раздаўленага гаршчка. Вакол печы
на ўсёй унутранай плошчы пабудовы ляжаў слой сырой гліны таўшчынёй ад 0,1
(па краях) да 0,3 м (у цэнтры). Пад сырой глінай знаходзілася тонкая (0,3—0,5 м)
праслойка цёмна-шэрай, месцамі інтэнсіўна-чорнай зямлі з вугалямі. Сценамі ўсёй
пабудовы (калі яна мела дах) ці агароджы (калі даху не было) з’яўляліся тонкія, у
асноўным 0,06–0,08 м таўшчынёй, упрытык пастаўленыя калочкі. Ямкі ад іх глы-
бінёй да 0,2–0,25 м добра прасочваліся з паўднёва-ўсходняга боку. З трох астатніх
бакоў захаваліся месцамі адбіткі калочкаў на краях глінянай пляцоўкі.

За 0,5 м ад паўночна-ўсходняй сцяны гэтай пабудовы знаходзіўся вугал на-
земнага жытла слупавой канструкцыі памерам 3,6 х 3 м, арыентаванага па баках

свету. Па яго вуглах меліся ямы ад слупоў. З двух бакоў (паўночнага і заходняга)
прасочваліся сляды ніжняга бервяна. Печ-каменка ў выглядзе развалу розных па
велічыні камянёў знаходзілася ў паўночна-заходнім вуглу, а ўваход — у паўднёва-
заходнім. Мяркуючы па некалькіх варыянтах ям для дзвярных слупоў, уваход не
менш трох разоў перарабляўся.

Найбольш значныя раскопачныя работы на селішчы праведзены ў 1983, 1986–
1991 г. За 7 год культурны пласт ускрыты на плошчы 1 240 кв. м.

У 1983 г. за 6–7 м на захад ад падножжа гарадзішча быў закладзены разведачны
раскоп плошчай 40 кв. м. У 1986 г. да яго былі прырэзаны тры раскопы. Раскоп ІІ
прымыкаў да раскопу 1983 г. з усходу, раскоп І прымыкаў да яго з поўдня, а рас-
коп ІІІ — з поўначы. Усходнія сценкі раскопаў І, ІІ і часткова раскопу ІІІ ці непасрэдна
прымыкалі да падножжа гарадзішча, ці знаходзіліся ад яго на адлегласці 1–3 м.

У 1987 г. раскопкі былі працягнуты ў паўднёвым напрамку. Да раскопу І 1986 г.
прымыкаў з поўдня раскоп ІІ 1987 г., далей на поўдзень размяшчаўся раскоп І, а
яшчэ далей — раскоп ІІІ. Усходнія сценкі раскопу ІІ і часткова раскопу І (як і ў
раскопах 1986 г.) ці непасрэдна прымыкалі да падножжа гарадзішча, ці вельмі
блізка (не больш за 1,5–2 м) падыходзілі да яго.

Такім чынам, у выніку раскопачных работ 1983, 1986–1987 г. з заходняга боку
гарадзішча, каля яго падножжа з поўначы на поўдзень была ўскрыта паласа куль-
турнага пласта шырынёй 10 м і даўжынёй 50 м. Да яе з паўднёва-ўсходняга боку
прымыкаў раскоп ІІІ 1987 г. (дабаўлялася яшчэ 10 м, шырынёй 6 м), а з паўночна-
га ўсходу прымыкаў раскоп ІІ 1989 г. (яшчэ 10 м, шырынёй таксама 6 м). Агуль-
ная працягласць звязаных паміж сабой профіляў сценак з поўначы на поўдзень у
выніку склала 70 м.

З захаду да раскопаў 1983, 1986–1987 г. прымыкалі раскопы 1988–1990 г.
Усходнія сценкі новых раскопаў з’яўляліся заходнімі сценкамі раскопаў папярэдніх
гадоў. Новыя раскопы таксама ўтваралі паласу шырынёй 10 м і даўжынёй 50 м.

З захаду да раскопу ІІІ 1987 г. прымыкаў раскоп 1991 г. З поўначы на
поўдзень памеры новага раскопу супадалі з памерамі раскопу 1987 г., а з усходу
на захад ён быў удвая большы (12 м).

Таўшчыня культурнага пласта ў раскопах, размешчаных на захад, паўночны
і паўднёвы захад ад гарадзішча вагалася ад 0,3–0,4 м да 1,4–1,6 м. Найбольш знач-
ны (да 1,4–1,6 м) культурны пласт меўся ў паўночна-заходняй частцы раскопу ІІІ
1986 г., у паўночна-заходнім вуглу раскопу ІІ 1987 г., каля заходняй сценкі раско-
пу І 1986 г. і ўсходняй сценкі раскопу І 1989 г., на ўсёй плошчы раскопу ІІ гэтага
самага  года. Найбольш тонкі (0,3–0,4 м) культурны пласт зафіксаваны каля ўсход-
няй сценкі раскопу І 1987 г., у заходніх частках раскопаў І і ІІ 1988 г., амаль на
ўсёй плошчы раскопу ІІІ 1987 г. і на большай частцы раскопу 1991 г.

Па структуры і афарбоўцы культурны пласт у раскопах, размешчаных на за-
хад, паўночны і паўднёвы захад ад гарадзішча не адрозніваўся ад таго, які быў
выяўлены на раней даследаваных участках (паўднёвым і ўсходнім). Зверху да
глыбіні 0,2–0,3 м (месцамі да 0,4 м) ішла абсалютна аднародная зямля шэрага
колеру, у якой трапляліся камяні (пераважна невялікіх памераў). На некаторых з іх
былі добра бачны сляды ўздзеяння агню.

Ніжэй залягала зямля больш цёмнага колеру. Месцамі ў ёй выдзяляліся два
слаі: больш светлы ў верхняй частцы і больш цёмны (чорны) — у ніжняй. (Так,

напрыклад, было ў паўночна-заходнім вуглу раскопу ІІІ 1986 г.) На значнай
частцы даследаванай плошчы другі (больш цёмны) слой зямлі залягаў да мацеры-
ка. Так было ва ўсходняй частцы раскопу І 1986 г., на значнай частцы раскопаў І
і ІІ 1987 г., амаль на ўсёй плошчы раскопаў І і ІІ 1988 г., у паўднёва-заходняй
частцы раскопу І 1989 г. і на ўсходняй палове раскопаў І і ІІ 1990 г.

Паблізу мацерыка зноў пайшла больш светлая зямля (шэрая, месцамі светла-
шэрая). Яна залягала амаль на ўсёй плошчы раскопаў ІІ і ІІІ 1986 г.. у сярэдняй
частцы раскопаў І і ІІ 1987 г., у паўднёва-ўсходняй частцы раскопу І 1989 г., на
заходняй палове раскопаў І і ІІ 1990 г.

Як і ў раскопах, размешчаных на поўдзень і ўсход ад гарадзішча, у раскопах,
прылеглых да яго з захаду, паўночнага і паўднёвага захаду, ужо на глыбіні 0,3–
0,4 м (часамі 0,2 м) пачалі з’яўляцца развалы камянёў рознай велічыні. Перава-
жалі камяні сярэдніх памераў, менш было дробных і яшчэ менш вялікіх. Многія
камяні неаднаразова пабывалі ў агні. Сустракаліся такія, якія рассыпаліся на дроб-
ныя кавалкі ад нязначнага ўдару. Ляжалі камяні, як правіла, у чорнай зямлі з ву-
галькамі, а зрэдку і з камочкамі попелу. У 7 выпадках пад разваламі камянёў мелі-
ся праслойкі перапаленай зямлі, перамяшанай з попелам і вугалямі. Усяго на дас-
ледаванай за сем год плошчы на розных узроўнях выяўлена сямнаццаць такіх
развалаў. Усё гэта, несумненна, рэшткі печаў-каменак ці адкрытых вогнішчаў.

Акрамя гэтага, у паўночнай частцы раскопу І 1987 г. і паўднёвай частцы рас-
копу ІІ гэтага самага года каля ўсходніх сценак камяні рознай велічыні ляжалі
амаль суцэльнай паласой, выцягнутай з поўначы на поўдзень, даўжынёй каля
11 м і шырынёй 0,6–1,4 м. Большасць камянёў знаходзілася ў пяці паглыбленнях,
якія размяшчаліся ў рад, блізка падыходзячы адно да другога. Амаль усе камяні
перапалены. Некаторыя з іх ужо рассыпаліся. Гэта таксама, несумненна, рэшткі
печаў-каменак, відаць, розных па часе ўзвядзення.

У сувязі з гэтым можна меркаваць, што і развалы камянёў, якія ляжалі амаль
суцэльнымі палосамі ў канавападобных паглыбленнях раскопу 1981 г. і раскопу ІІ
1983 г., таксама з’яўляліся рэшткамі печаў-каменак.

Паколькі ўзвышша, занятае селішчам на захад ад гарадзішча, мела адносна
крутыя схілы, першыя яго насельнікі перад будаўніцтвам жытлаў перш за ўсё
выраўноўвалі пляцоўку. Зрэзаная зверху зямля была адкінута ўніз па схілу на ад-
легласць да 3–3,5 м. На выраўнаванай пляцоўцы былі пабудаваны звычайныя
наземныя жытлы, хутчэй за ўсё, зрубавай канструкцыі.

Ніжэй па схілу знаходзіліся жытлы, ніжнія вянцы якіх былі часткова ўрэзаны ў
схіл узвышша. Гэта патрэбна было зрабіць для таго, каб выраўняць падлогу. Пры
гэтым у зямлю апускалася толькі тая частка пабудовы, якая была звернута ў бок
гарадзішча (г.зн. на ўсход). Процілеглая частка выходзіла на дзённую паверхню.

Здабыты за 9 гадоў раскопак рэчавы матэрыял багаты і разнастайны. Сярод
знаходак — прадметы з жалеза, каляровых металаў, косці, гліны, каменя і шкла.

Жалезныя вырабы прадстаўлены прыладамі працы, прадметамі гаспадарча-
га і бытавога інвентару, узбраення і рыштунку воіна, нарыхтоўкамі і незаконча-
нымі вырабамі. Характарыстыку жалезных прадметаў пачнем з прылад уборкі
ўраджаю. Яны прадстаўлены жатнымі нажамі і сярпамі.

Жатных нажоў знойдзена 5 экзэмпляраў, з іх адзін цэлы і чатыры абломкі. У
цэлага нажа даволі рэзка выгнутая задняя частка спінкі клінка і прамая пярэдняя

яе частка (мал. 4.9). Вось чаранка, на які надзявалася драўляная ручка, адагнуты
ў бок спінкі. Задняя частка ляза таксама мае значны выгіб (магчыма, вынік зно-
шанасці), пярэдняя частка амаль прамая. Агульная даўжыня нажа разам з чаран-
ком — 15,4 см, даўжыня ляза — 11 см, вышыня дугі ляза — 1,1 см, максімальная
шырыня клінка — 2,2 см. Падобныя прылады часта сустракаюцца на гарадзішчах
культуры штрыхаванай керамікі [19, мал. 19] і днепра-дзвінскай культуры [25,
мал. 34]. У іх, у адрозненне ад нажа з Мікольцаў, вось чаранка ці з’яўляецца пра-
цягам восі задняй часткі клінка, ці злёгку адагнута ў бок ляза. Да гэтага тыпу
адносяцца чатыры астатнія мікольскія знаходкі. Аналагічныя прылады вядомы ў
Літве, Латвіі, Эстоніі, на Пскоўшчыне [17, мал. 2].

Знойдзены цэлы, добрай захаванасці серп сіметрычнай формы, вось чаранка
якога з’яўляецца працягам канечнай часткі клінка (мал. 4.6). Яго агульная даўжыня
разам з чаранком — 23,8 см, даўжыня асновы ляза — 20,4 см, вышыня дугі — 7,2 см,
максімальная шырыня клінка — 2,8 см. Сярпы гэтага тыпу выяўлены на тэрыторыі
Літвы, Смаленшчыны, на гарадзішчах вярхоўяў Заходняй Дзвіны, Масквы-ракі, Акі
і Дзясны. З’явіліся ў першых стагоддзях н.э. і ўжываліся да пачатку ІІ тысячагоддзя
н.э. Паводле Ю.А.Краснова, сярпы другой паловы І ст. н.э. значна большыя за сяр-
пы першай паловы [14, с. 73–74]. Па сваіх памерах серп з Мікольцаў адносіцца да
другой паловы І ст. н.э. Ён, відаць, мясцовай вытворчасці.

Калі ў сярпоў з прамым чаранком драўляная ручка насаджвалася звычайным
спосабам (так, як нажы, шылы і іншыя прылады), то ў сярпоў з адагнутым чаран-
ком яна прымацоўвалася з дапамогай вяровачак, раменьчыкаў ці жалезных коль-
цаў-банак і драўляных кліноў (так, як косы-гарбушы).

Такіх сярпоў у Мікольцах знойдзена 2 экзэмпляры, адзін абсалютна цэлы
добрай захаванасці, у другога абламаны канец клінка (мал. 4: 3, 5). Агульная даў-
жыня цэлага сярпа разам з чаранком — 15 см, даўжыня асновы ляза — 9,5 см,
вышыня дугі — 2,8 см, максімальная шырыня клінка — 2,9 см. Памеры сярпа з
абламаным клінком: агульная даўжыня — прыкладна 16 см, даўжыня асновы
ляза — каля 13 см, вышыня дугі — 3–3,5 см, максімальная шырыня клінка —
1,9 см. Такія сярпы знойдзены на скіфскіх, мілаградскіх, зарубінецкіх і так зва-
ных познезарубінецкіх помніках. У арэале сярпоў з прамым чаранком вядомы
толькі тры выпадкі знаходак. На правабярэжжы Дняпра яны бытавалі да V–VI ст.,
на левабярэжжы Дняпра — да Х–ХІ ст. [17, с. 79].

Да раскопак на Мікольскім селішчы адзінай знаходкай касы-гарбушы на по-
мніках трэцяй чвэрці І ст. н.э. сярэдняй і паўночнай Беларусі быў абломак клінка
даўжынёй 9 см і шырынёй 5,5 см (?), выяўлены на селішчы Гарадзішча Мядзель-
скага раёна. У Мікольцах кос-гарбуш знойдзена 4 экзэмпляры, з іх дзве цэлыя і два
абломкі. Адна з цэлых кос даволі вялікіх памераў (мал. 4: 8). Яе даўжыня (па пра-
мой ад канца клінка да канца чаранка) — 31,7 см, даўжыня ляза — 22 см, вышыня
выгібу ляза — 2,1 см, шырыня клінка — 3,4 см, таўшчыня клінка — 0,6 см. Чара-
нок аддзелены ад клінка невялікім уступам з боку ляза. На значнай частцы клінка
паблізу яго спінкі прасочваецца жалабок. Падобнай касе належалі 2 выяўленыя аб-
ломкі: чаранок з часткай ляза і канечная частка клінка (мал. 4: 4). Другая цэлая каса
значна меншых памераў (мал. 4: 7). Яе даўжыня — 23 см, даўжыня ляза — 19,5 см,
вышыня выгібу — 3,2 см, максімальная шырыня клінка — 2,6 см. У параўнанні з
першай касой у яе больш выгнуты клінок, асабліва ў канечнай яго частцы. Пры

пераходзе ляза ў чаранок маецца ўступ. Падобныя па форме, але значна больш ма-
сіўныя косы знойдзены ў Калінінградскай вобласці (першая палова І ст. н.э.) [4,
мал. 52: 10], у Латвіі (ІІІ–IV ст. н.э.) [20, мал. 3]. Ю.А.Красновым выказана мерка-
ванне, што косы праніклі на тэрыторыю лясной паласы з захаду [14, с. 128].

Вельмі рэдкай знаходкай на помніках вывучаемага часу з’яўляюцца сякеры.
За ўсе гады раскопак знойдзены толькі дзве цэлыя сякеры: на гарадзішчы Кастры-
ца Лепельскага раёна і на гарадзішчы каля вёскі Гарадзішча Мядзельскага раёна
[19, с. 10]. На Мікольскім селішчы выяўлены фрагмент сякеры з абламанай верх-
няй часткай (мал. 5: 18). Даўжыня захаваўшайся яе часткі — 8,1 см, шырыня
ляза — 5,9 см. Абсалютна аднолькавыя па форме і амаль супадаючыя па памерах
фрагменты сякер знойдзены на гарадзішчы культуры штрыхаванай керамікі Ма-
лышкі (Вілейскі раён) [16, мал. 50: 2, 3]. Акрамя таго, у Мікольцах выяўлены 3
абломкі лязаў шырынёй 4,9, 6,2 і 6,3 см (мал. 5: 11; 8: 11, 13).

Найбольш распаўсюджанай універсальнай прыладай працы на працягу ўсёй
гісторыі чалавецтва, пачынаючы з глыбокай старажытнасці і да нашых дзён, быў
і застаецца нож.

Жалезных нажоў на Мікольскім селішчы знойдзена 40 экзэмпляраў, з іх 22
цэлыя і 18 абломкаў, 36 экзэмпляраў чаранковых нажоў і 4 суцэльнаметалічныя. З
неабходнай дакладнасцю ўстаноўлены тыпы 32 нажоў. Сярод чаранковых пера-
важную большасць (23 экзэмпляры) складаюць нажы з прамой спінкай (мал. 5:
3—6; 7: 1—4, 7, 10—13). Агульная даўжыня такіх нажоў разам з чаранкамі вага-
ецца ад 6,3 да 14,9 см (60 % складаюць нажы, агульная даўжыня якіх больш за
10 см). Даўжыня клінка вагаецца ад 3,6 да 10,2 см. Шырыня клінка — ад 1 да
1,9 см. У нажоў гэтага тыпу няма рэзкага ўступу пры пераходзе спінкі клінка і яго
ляза ў чаранок. У большасці спінка і лязо мякка пераходзяць у чаранок, у некато-
рых чаранок з’яўляецца непасрэдным працягам спінкі. Па функцыянальнаму прыз-
начэнню — гэта ў асноўным гаспадарчыя нажы. Няясным застаецца прызначэн-
не чатырох нажоў з кароткімі (3,4—4,7 см), у трох выпадках моцна сточанымі
лязамі (мал. 5: 4, 5). Яны, відаць, прымяняліся ў нейкай вытворчасці, магчыма,
кастарэзнай справе.

Асобна сярод нажоў з прамой спінкай стаіць нож з клінком даўжынёй 13 см
(чаранок абламаны) (мал. 6: 13). Шырыня яго клінка — 1,8 см, таўшчыня — 0,5 см.
Гэта, мабыць, клінок баявога нажа.

Да ліку баявых, хутчэй за ўсё, патрэбна аднесці і 5 чаранковых нажоў з
выгнутай спінкай (мал. 5: 1, 2; 6: 8, 9). У іх сіметрычны даволі масіўны клінок і
плоскі шырокі чаранок. Агульная даўжыня нажа разам з чаранком вагаецца ад
13,8 да 16,3 см, даўжыня ляза — ад 9,3 да 11,0 см. Шырыня ляза амаль адноль-
кавая: 2–2,3 см. У двух экзэмпляраў пры пераходзе спінкі клінка ў чаранок ма-
ецца даволі рэзкі ўступ, у трох астатніх гэты ўступ скошаны. Пераход ляза ў
чаранок ва ўсіх пяці экзэмпляраў скошаны. Нажы гэтага тыпу выдзяляюцца
сярод астатніх нажоў не толькі сваёй формай, але і лепшай захаванасцю (яны
менш падвергліся карозіі).

Калі чаранковыя нажы мелі драўляныя або касцяныя ручкі, то ў суцэльнаме-
талічных нажоў ручкі былі выкаваны разам з клінкамі. Па канструктыўных асаб-
лівасцях і, відаць, функцыянальнаму прызначэнню сярод суцэльнаметалічных
нажоў з Мікольцаў выдзяляюцца тры варыянты.

У двух нажоў верхнія часткі ручак заканчваюцца спіралепадобнымі ці эсапа-
добнымі завіткамі (мал. 6: 5; 7: 6). (Якімі з двух гэтых варыянтаў былі завіткі,
ўпэўнена сказаць цяжка, бо ў аднаго нажа яны часткова пашкоджаны, у другога
абламаны амаль цалкам.) Адзін нож захаваўся на ўсю даўжыню, у другога абла-
маны канец клінка. Памеры першага: агульная даўжыня — 14,5 см, даўжыня
клінка — 5,1 см, шырыня клінка — 1 см, шырыня ручкі — 1 см, таўшчыня —
0,3 см. Другі нож, відаць, быў крыху меншым па даўжыні (каля 14 см), а клінок у
яго мог быць і большым (да 5,5 см). Што датычыць шырыні клінка, шырыні ручкі
і яе таўшчыні, то яны былі абсалютна такімі, як і ў першага нажа.

Нажы са спіралепадобнымі (валютападобнымі) завіткамі — надзвычай рэд-
кая знаходка як на тэрыторыі Беларусі (да раскопак у Мікольцах было вядома 5
экзэмпляраў), так і ў Сярэдняй і Усходняй Еўропе. Адзінкавыя экзэмпляры зной-
дзены ў Польшчы, Аўстрыі, Венгрыі, Малдавіі, Украіне. Датуюцца ад мяжы на-
шай эры да Х–ХІІІ ст., аднак, найбольш характэрны для VI–IX ст. На думку В.Шы-
маньскага, такія нажы мелі культавае прызначэнне і валодалі імі заможныя людзі
(сустракаюцца ў пахаваннях з багатым інвентаром) [27, с. 221–228].

Культавае прызначэнне меў, відаць, і суцэльнаметалічны нож, ручка якога
заканчваецца выявай галавы звера (змяі) (мал. 7: 7). Галава выцягнутых прапор-
цый з трыма невялікімі круглымі адтулінамі: дзве — на месцы вачэй, трэцяя — на
канцы вузкай морды. Агульная даўжыня нажа — 17 см, даўжыня ляза — 5,8 см,
шырыня ляза — 1 см, таўшчыня — 0,3 см, шырыня ручкі — 1,3 см, таўшчыня —
0,4 см. Гэты нож мог выкарыстоўвацца і як хірургічны інструмент для кровапус-
кання, праколаў паверхневых гнайнікоў і іншых аперацый.

Інструментам знахара быў, мусіць, і суцэльнаметалічны нож з вузкім тонкім
лязам і амаль прамавугольнай у сячэнні ручкай (мал. 6: 6). Яго даўжыня — 14,5 см,
даўжыня ляза — 6,7 см, шырыня ляза — 1 см, сячэнне ручкі — 0,9 х 0,4 см. Ана-
лагі мікольскай знаходкі на сінхронных помніках невядомыя. Падобныя нажы
знойдзены ў Ноўгарадзе Вялікім (першая палова XIV ст.) і Ваўкавыску (ХІІІ —
пачатак XIV ст.) [5, с. 30]. Зыходзячы з таго, што хірургічныя нажы XVIII–XIX ст.
заўсёды вырабляліся з металічнымі ручкамі, Б.А.Колчын лічыць іх лекарскімі
інструментамі (ужываліся для ампутацый) [13, с. 56].

Акрамя нажоў, да ліку універсальных інструментаў адносяцца шылы. Нека-
торыя даследчыкі называюць іх праколкамі [16, с. 33, 34]. За гады раскопак у
Мікольцах знойдзена 14 цэлых шылаў і 6 з часткова абламанымі рабочымі кан-
цамі (мал. 5: 7—9, 14; 8: 1—3, 7—9). Акрамя таго, выяўлена 18 абломкаў жалез-
ных стрыжняў круглага (такіх большасць) ці прамавугольнага сячэння, вонкава-
гая частка якіх можа быць абломкам шылаў. Ва ўсіх мікольскіх шылаў прамаву-
гольны ці квадратны чаранок, на які надзявалася драўляная ці касцяная ручка, і
круглае ў сячэнні вастрыё. Пры гэтым паступовае змяншэнне сячэння вастрыя
пачынаецца па сутнасці ад чаранка. Агульная даўжыня вагаецца ад 7,5 да 15,8 см
(у паловы 10,2–12,6 см), даўжыня вастрыя — ад 4,0 да 8,8 см, таўшчыня — ад 0,4
да 0,8 см, сячэнне чаранка ў большасці экзэмпляраў — 0,5 х 0,4–0,6 см.

Знойдзеная іголка па форме і канструкцыі абсалютна такая, як і сучасныя швей-
ныя іголкі. Адзін канец стрыжня добра завостраны, у другім, расплюшчаным, ма-
ецца вушка для нітак (мал. 5: 17). Даўжыня іголкі — 7,5 см, дыяметр стрыжня —

0,2 см. Шырыня расплюшчанага канца з вушкам і дыяметр стрыжня амаль адноль-
кавыя. У сярэдневякоўі такімі іголкамі карысталіся для сшывання тканін [13, с. 65].

Асобную групу знаходак з Мікольскага селішча складаюць рыбалоўныя кручкі
(мал. 7: 12, 14—16). На іншых сінхронных аднакультурных паселішчах яны не
выяўлены. Знойдзена 7 кручкоў, з іх тры цэлыя і чатыры пашкоджаныя. Усе тры
цэлыя кручкі аднатыпныя. На канцы стрыжняў маюцца петлі для лескі. Джалаў
для падсечкі няма. Іх памеры: даўжыня стрыжня — 2,8, 4,0 і 6,4 см, дыяметр дугі,
адпаведна, 1,8, 1,6 і 2,2 см. Сярод пашкоджаных кручкоў — адзін з абламаным
вастрыём і расплюшчаным канцом стрыжня, два з абламанымі вастрыямі і кан-
цамі стрыжняў (у іх захаваліся патоўшчаныя стрыжні і часткі дугі), адзін з абла-
манай верхняй часткай і пашкоджаным джалам. Асаблівую цікавасць выклікае
апошні кручок (мал. 7: 16). Ён надзвычай масіўны і вялікіх памераў: даўжыня
захаваўшайся часткі стрыжня — 11,5 см, дыяметр дугі — 6,2 см. У верхняй част-
цы стрыжань моцна патоўшчаны. Дыяметр максімальнага патаўшчэння — 2,1 см.
Дыяметр стрыжня ў ніжняй частцы — 0,5 см. Калі першыя шэсць кручкоў ужыва-
ліся для лоўлі рыбы на вудачку або з дапамогай перамёта, то апошні быў разліча-
ны на здабычу нейкім спосабам буйной рыбы.

Акрамя рыбалоўных кручкоў, знойдзена блешня (мал. 7: 13). Пятля для лескі
ў яе абламана. Даўжыня захаваўшайся часткі стрыжня з прыпаяным да яго мета-
лам белага колеру (аналіз металу не праводзіўся) — 3,1 см, дыяметр дугі — 0,8 см.
На канцы вастрыя маецца джала. Такая самая блешня выяўлена на селішчы
Засвір (Мядзельскі раён) [9, мал. 1: 16].

Цікавай знаходкай, выяўленай, на жаль, у перакапаным слаі, з’яўляецца жа-
лезны наканечнік глебаапрацоўчай прылады тыпу сахі (мал. 4: 1). Агульная даў-
жыня наканечніка — 13,5 см, даўжыня лопасці — 4,7 см, яе шырыня — 4,3 см.
Утулка падоўжана-авальнай формы, яе шырыня — 5,3 см.

Прадметы ўзбраення і рыштунку воіна прадстаўлены наканечнікам кідаль-
нага кап’я — дроціка або суліцы, наканечнікамі стрэл і шпорай.

У наканечніка кап’я двухшыпнае пяро (адзін шып абламаны) (мал. 9: 3). Агуль-
ная даўжыня наканечніка — 11,5 см, даўжыня пяра — 4,8 см, шырыня пяра —
2,2 см, дыяметр утулкі — 1,7 см. Коп’і з такімі наканечнікамі ўжываліся ў асноў-
ным як паляўнічая зброя. У Польшчы, Прыбалтыцы і на Русі яны захоўвалі пра-
мысловае значэнне на працягу многіх стагоддзяў [11, с. 56].

Наканечнікаў стрэл знойдзена 3 экзэмпляры: адзін цэлы і два пашкоджаныя.
У цэлага наканечніка двухшыпнае пяро, перакручаная шыйка і доўгая ўтулка
(мал. 9: 2). Агульная даўжыня наканечніка — 11,6 см, даўжыня пяра — 5,2 см,
шырыня пяра — 3,1 см, дыяметр утулкі — 0,8 см. Другі наканечнік быў такім са-
мым. Захавалася перакручаная шыйка і частка ўтулкі (мал. 9: 4). Двухшыпныя
наканечнікі ў раннім сярэдневякоўі былі найбольш распаўсюджанай формай у
Польшчы і ўсёй Цэнтральнай Еўропе. Выкарыстоўваліся як на вайне, так і на
паляванні. Ужываліся і для запальных стрэл, яны чапляліся за страху і не падалі
на зямлю [15, с. 56]. Утулкавым быў і трэці наканечнік (мал. 9: 1). Пяро лаўралі-
снай формы з падоўжна-рамбічным сячэннем. (Пяро і ўтулка пашкоджаныя.) Даў-
жыня пяра — каля 6,5 см, шырыня — прыблізна 1,8 см. Адзінкавыя экзэмпляры
такіх наканечнікаў сустракаюцца ўздоўж заходніх межаў старажытнай Русі. Шы-
рока былі распаўсюджаны ў Швецыі [15, с. 57].

Шпора мае выгляд невялікай дугі з кароткім шыпом і адагнутымі ў вонкавы бок
зачэпамі для рамянёў. Сячэнне дугі прамавугольнае, шыпа — круглае. Агульная даў-
жыня шпоры разам з шыпом — 2,7 см, даўжыня шыпа — 1 см, шырыня дугі разам з
зачэпамі — 6,8 см, шырыня ўласна дугі — каля 5,8 см (дакладная шырыня не ўста-
ноўлена, паколькі адзін з зачэпаў дэфармаваны). Аналагічныя шпоры знойдзены на
гарадзішчы і селішчы каля вёскі Гарадзішча [19, мал. 52: 19, 54: 6, 58: 27–29]. Выяў-
лены на паселішчах і ў курганах V–VI ст. Смаленшчыны, на гарадзішчах і ў курганах
ІХ–ХІ ст. Украіны [12, с. 103]. На думку А.М.Кірпічнікава, шпоры з зачэпамі, адагну-
тымі вонкі, характэрны для комплексаў не пазней V–VIII ст. [12, с. 57].

У Мікольцах трапляліся абломкі жалезных кольцаў і спражак, якія, хутчэй за
ўсё, уваходзілі ў склад рыштунку верхавога каня.

Зробленыя з жалеза прыналежнасці адзення ў матэрыяле раскопак прадстаў-
лены шпількамі і фібуламі.

Шпілек знойдзена 5 экзэмпляраў. Дзве з іх адносяцца да тыпу вельмі характэр-
ных для ўсходнебалцкіх плямён у эпоху ранняга жалеза посахападобных шпілек (на-
зву атрымалі, дзякуючы падабенству з пастуховым посахам). Яны зроблены з круг-
лых у сячэнні стрыжняў дыяметрам 0,2 і 0,3 см. У іх кольцападобна загнутыя галоўкі
з завіткамі на канцах (мал. 7: 4, 5). У адной шпількі завіток абламаны, у другой абла-
маны завостраны канец стрыжня. Даўжыня цэлай шпількі разам з галоўкай — 9,3 см,
дыяметр галоўкі — 1,7 см. Дыяметр галоўкі пашкоджанай шпількі — 1,1 см. У V–
VIII ст. жалезныя посахападобныя шпількі бытуюць толькі ў Літве і Латвіі, асобныя
іх знаходкі тут сустракаюцца да ХІІ–ХІІІ ст. уключна [22, с. 137].

Тры шпількі маюць выгляд масіўных стрыжняў з завостраным адным канцом
і галоўкай у выглядзе паўкруглай, авальнай ці трапецападобнай лапатачкі на другім
канцы (мал. 7: 1—3). Даўжыня шпількі з паўкруглай галоўкай — 23,3 см. Сячэнне
стрыжня чатырохвугольнага ў верхняй частцы — 0,7 х 0,6 см і круглага ў ніжняй —
0,7 см. Даўжыня шпілек з авальнай і трапецападобнай галоўкамі, адпаведна, 11 і
12 см. У абедзвюх шпілек сячэнне верхняй часткі стрыжняў таксама прамавуголь-
нае (адпаведна, 0,7 х 0,6 см і 0,6 х 0,4 см), а ніжняй — круглае (0,6 і 0,5 см). На
адным баку авальнай галоўкі маюцца два круглыя паглыбленні, нібы вочкі, а збоку
і зверху трапецападобнай галоўкі — паглыбленні як быццам для ніткі.

Падобныя на мікольскія шпількі з трапецападобнай галоўкай вырабы зной-
дзены на гарадзішчах культуры штрыхаванай керамікі (Гарадзішча, Малышкі) і
селішчах банцараўскай культуры (Гарадзішча). А.Р.Мітрафанаў адносіць іх да ліку
прадметаў, прызначэнне якіх не вызначана [19, с. 109]. А.М.Мядзведзеў лічыць іх
прыладамі для апрацоўкі дрэва (долатамі або стамескамі), аднак, не выключае іх
выкарыстання ў якасці крэсіваў [16, с. 33].

Да ліку рэдкіх знаходак адносяцца жалезныя фібулы — нагрудныя спражкі
для зашпільвання верхняга адзення. У Мікольцах знойдзена цэлая падковапа-
добная фібула (мал. 7: 9) і два язычкі ад аналагічных фібул (мал. 8: 4, 5). Цэлая
фібула выраблена са стрыжня круглага сячэння, канцы якога загнуты. Падобная
фібула выяўлена на селішчы Равячка (Мядзельскі раён), але ў яе, у адрозненне
ад мікольскай знаходкі, прамавугольнае сячэнне дугі (яна больш позняя, датуец-
ца ХІ–ХІІ ст.). Фібула з круглым сячэннем дугі знойдзена на селішчы Гарадзі-
шча. Яе А.Р.Мітрафанаў датуе трэцяй чвэрцю І ст. н.э. [19, с. 109]. Падковапа-
добныя фібулы мелі вельмі шырокае распаўсюджанне ў Прыбалтыцы як у бал-



– 157 –

d`qked`b`mme lRjnk|qj`c` qekRxw`

тамоўнага, так і фінамоўнага насельніцтва. Бытавалі з канца І ст. да н.э., але
найбольш пашыраны ў Х–ХІІІ ст.

Знойдзены абломак жалезнага трымальнага для прывесак (мал. 7: 10), аналагіч-
нага тым, якія былі выяўлены на селішчы Сосенка (Вілейскі раён) [7, мал. 20: 6–8].

Вырабы з бронзы, медзі і іншых каляровых металаў у колькасных адносінах
значна ўступаюць жалезным вырабам. За малым выключэннем гэта ў асноўным
жаночыя ўпрыгожанні: бранзалеты, скроневыя кольцы, пярсцёнкі, прывескі,
спіралькі і інш.

Бронзавых бранзалетаў знойдзена 8 экзэмпляраў, з іх сем цэлых (у тым ліку
адзін дэфармаваны) і адзін захаваўся напалову (мал. 10: 3, 5, 9; 11: 15, 21). Усе бран-
залеты зроблены з круглага ў сячэнні стрыжня (дроту) дыяметрам 0,2—0,3 см. Ва
ўсіх цэлых бранзалетаў канцы злёгку закруглены ці крыху звужаны. У бранзалета, які
захаваўся напалову, канец расплюшчаны. Такія бранзалеты (кругладротавыя) былі
распаўсюджаны на вельмі вялікай тэрыторыі на працягу многіх стагоддзяў.

Бытавалі ў Мікольцах і пласцінчатыя бранзалеты. Але, на жаль, яны захава-
ліся ці моцна дэфармаванымі, ці толькі ў абломках. Знойдзена ледзь-ледзь выгну-
тая трохвугольная ў сячэнні бронзавая палоска з паступова звужанымі, закругле-
нымі канцамі і падоўжным рабром на адным баку (другі бок плоскі) (мал. 10: 18).
Яе даўжыня — 10,7 см, максімальная шырыня — 0,9 см, таўшчыня — 0,2 см.
Другая бронзавая палоска трохвугольнага сячэння аднолькавай усюды шырыні.
Яе даўжыня — 9,9 см, шырыня — 0,6 см, таўшчыня — 0,2 см. Яшчэ ў адной па-
лоскі шырынёй 1,5 см, зробленай з металу белага колеру, на вонкавым баку маец-
ца пяць падоўжных рэбраў і авальная адтуліна на канцы (другі канец абламаны)
(мал. 10: 15). І, нарэшце, абломкам пласціністага бранзалета можа з’яўляцца тон-
кая (0,1 см) бронзавая палоска шырынёй 0,8 см (мал. 11: 18).

Скроневых кольцаў на Мікольскім селішчы знойдзена 8 экзэмпляраў. Сярод
іх выдзяляюцца тры наступныя тыпы.

Тып 1 (2 экзэмпляры, адзін цэлы, другі абламаны і дэфармаваны). Зробле-
ны з тонкага (0,15–0,2 см) меднага дроту, адзін канец якога загнуты ў спіраль
(мал. 10: 12, 14). Аналагічныя кольцы знойдзены ў смаленска-полацкіх доўгіх
курганах VIII–ІХ ст. [23, с. 101–102]. Неаднаразова трапляліся яны і ва ўсходне-
літоўскіх курганах другой паловы І ст. н.э. [24, с. 131, мал. 1: 2]

Тып 2 (3 экзэмпляры, усе цэлыя). Невялікія (дыяметрам 1,5—2 см) пярсцён-
кападобныя дротавыя кольцы, у якіх канцы заходзяць адзін за другі, так называе-
мыя паўтараабаротныя (мал. 11: 1, 2, 6). Такія кольцы з’яўляліся тыповымі ўпры-
гожаннямі дрыгавічоў, але не былі выключна дрыгавіцкімі. Выяўлены ў курганах
валынян, драўлян, славянскіх могільніках Падляшша. У курганах крывічоў звы-
чайна не сустракаюцца, таму могуць быць выкарыстаны для ўдакладнення паў-
ночнай мяжы тэрыторыі рассялення дрыгавічоў [23, с. 80].

Тып 3 (3 экзэмпляры, адзін цэлы, але дэфармаваны, два ў абломках). Плас-
ціністыя кольцы з зыходзячымі паступова звужанымі канцамі і выпуклым падоўж-
ным рабром на вонкавым баку (мал. 10: 8, 16; 11: 9). Падобныя скроневыя кольцы
сустракаюцца ў смаленска-полацкіх доўгіх курганах, але ў іх, у адрозненне ад
мікольскіх знаходак, пласціністыя толькі заходзячыя канцы [23, с. 101].

Знойдзена 2 спіралепадобныя пярсцёнкі. Адзін часткова дэфармаваны, круг-
ладротавы (сячэнне дроту — 0,2 см), у два з паловай абароты (мал. 11: 19). Другі

добрай захаванасці зроблены з плоскавыпуклай палоскі, укладзенай спіраллю ў
чатыры абароты (мал. 11: 24). Палоска паступова звужаецца ад 0,4 см на адным
канцы да 0,1 см на процілеглым.

Адразу пад дзёранам выяўлены замкнуты бронзавы пярсцёнак плоска-авальна-
га сячэння (0,25 х 0,1 см) з квадратным шчытком, па вуглах якога размешчаны чаты-
ры круглыя паглыбленні (мал. 11: 23). Ён мог трапіць на паселішча ў больш позні час.
Фрагментамі пласціністых пярсцёнкаў могуць быць даволі шматлікія абломкі мед-
ных палосак, у прыватнасці, палоска з косазрэзанымі канцамі (мал. 11: 22).

Найбольш шматлікую групу знаходак сярод упрыгожанняў складаюць трапе-
цападобныя прывескі. Іх паасобку знойдзена 18 экзэмпляраў, з іх 11 цэлых і 7
абломкаў (ва ўсіх сямі абламана верхняя частка, у трох — часткова ніжняя) (мал. 10:
22, 23; 11: 3, 5, 10—14). Акрамя таго, 7 прывесак непасрэдна прымацаваны да паў-
сферычных блях-трымальнікаў: у двух выпадках — па тры, у адным выпадку —
адна (мал. 10: 10, 11; 11: 4). Усе яны зроблены з бронзавых пласцін таўшчынёй
0,03–0,05 см. Ва ўсіх цэлых прывесак у верхняй частцы пасярэдзіне (у адным
выпадку збоку) маюцца круглыя адтуліны для падвешвання. У адной прывескі
адтуліна прабіта паўторна. Памеры прывесак: шырыня ніжняй часткі (асновы)
вагаецца ад 1,2 да 2,2 см, шырыня верхняй часткі — ад 0,6 да 1,2 см, даўжыня —
ад 1,5 да 3,2 см. Большасць (13 экзэмпляраў) складаюць прывескі сярэдніх паме-
раў з шырынёй асновы 1,5–1,8 см і даўжынёй 1,9–2,8 см.

У мікольскім матэрыяле не знаходзіць пацвярджэння назіранне А.Р.Мітра-
фанава аб тым, што ў ранніх прывесак больш шырокая верхняя частка, а ў позніх —
больш вузкая [19, с. 112]. У Мікольцах, наадварот, больш вузкая верхняя частка ў
ранніх прывесак. Такімі, у прыватнасці, з’яўляюцца прывескі без арнаменту. У
чатырох з іх шырыня верхняй часткі — 0,6–0,8 см і толькі ў адной — 1,2 см.

З дваццаці арнаментаваных прывесак пятнаццаць арнаментаваны адным-
двума, радзей трыма радамі кропак у ніжняй частцы, чатыры прывескі арнамен-
таваны двума-трыма радамі кропак унізе і акружнасцю з кропкай у цэнтры пася-
рэдзіне і, нарэшце, адна прывеска ўпрыгожана чатырма радамі кропак і трыма
акружнасцямі з кропкамі ў цэнтры. Паверхня пяці прывесак, як ужо адзначалася
вышэй, гладкая, без арнаменту. У адной прывескі размешчаныя блізка адна да
другой кропкі ўтвараюць паясок з суцэльных авальных паглыбленняў з аднаго
боку і, адпаведна, выпукласцяў з другога. Ніз другой прывескі арнаментаваны
ўжо не кропкамі, а прабітымі адтулінамі.

Трапецападобныя прывескі былі шырока распаўсюджаны ў Прыбалтыцы. Ра-
зам з іншымі элементамі (званочкамі, спіралькамі, ланцужкамі і інш.) яны ўва-
ходзілі ў склад разнастайных упрыгожанняў. Прыбалтыйскія аналогіі маюць так-
сама і паўсферычныя бляхі-трымальнікі з трапецападобнымі прывескамі. Даволі
звычайнай знаходкай яны з’яўляюцца і для полацка-смаленскай групы доўгіх кур-
ганоў [23, с. 102, мал. 26: 4, 5, 7–9, 11].

У Мікольцах знойдзена паўсферычная бляха, у палях якой няма адтулін для
падвешвання прывесак (мал. 10: 4). Гэта, побач з іншымі знаходкамі, пераканаўча
сведчыць аб наяўнасці бронзаапрацоўчай вытворчасці на паселішчы.

Асаблівую цікавасць сярод бронзавых упрыгожанняў уяўляюць фібулы, якія,
як і фібулы з жалеза, служылі для зашпільвання верхняга адзення. Гэта надзвы-
чай рэдкія знаходкі на сінхронных помніках тэрыторыі Беларусі. Іх у Мікольцах
знойдзена тры экзэмпляры, пры гэтым надзвычай добрай захаванасці.

Найбольш раннія сярод іх двухчленная прагнутая падвязная фібула тыпу Аль-
мгрэн VІ–161, паводле А.К.Амбраз: група 16-2, серыя 1, варыянт 1 (мал. 10: 24).
Хаця ў яе своеасаблівае (не тыповае для апісаных А.К.Амбразам фібул) сячэнне
дужкі. Такія фібулы былі распаўсюджаны ў Крыму, на тэрыторыі чарняхоўскай і
вельбарскай культур, у паўднёва-ўсходняй Прыбалтыцы. Датуюцца другой пало-
вай ІІ ст. і большай часткай ІІІ ст. [2, с. 61, табл. 11: 6]. Паводле апошніх дадзе-
ных, некаторыя фібулы варыянта 1 дажываюць да пачатку IV ст. Найбольш вера-
годная дата мікольскай знаходкі — ІІІ ст.

Другая фібула таксама двухчленная прагнутая падвязная, тыпу Альмгрэн VІ–
162, паводле А.К.Амбраз: група 16–2, серыя 1, варыянт 4 (мал. 10: 21). Адрозніва-
ецца ад папярэдняй фібулы больш буйнымі памерамі і больш сплюшчаным (так-
сама адносна нешырокім) стрыжнем. Арэал такіх фібул вялізны: ад Прычарна-
мор’я і Падунаўя да Прыбалтыкі і басейна Акі. Датуюцца канцом IV — пачаткам
V ст. (г.зн. эпоха гунаў) [2, с. 61, 66, табл. 11: 11]. І. Гаўрытухін такія фібулы звязвае
з зонай уплыву чарняхоўскай культуры эпохі яе распаду і міграцый гунскага часу.
Найбольш верагодная дата фібулы з Мікольцаў — канец IV — першая палова V ст.

Трэцяя фібула адносіцца да тыпу г.зв. пальцавых (у іх шчыток з пяццю адрост-
камі), паводле І.Вернера: група 1, тып Д. Арэал такіх фібул: Ніжняе Падунаўе, Ся-
рэдняе Падняпроўе, Мазурскае паазер’е, Візантыйскія правінцыі Прычарнамор’я.
Датуюцца VII ст. Найбольш блізкія аналагі мікольскай знаходкі выяўлены на
Ніжнім Дунаі (Румынія) і дазваляюць яе датаваць першай паловай — сярэдзінай
VII ст. На тэрыторыі Беларусі гэта першая знаходка. Толькі адна пальцавая фібула
знойдзена на тэрыторыі Верхняга Паднястроўя [3, с. 51, 53, мал. 18: 9].

У Мікольцах знойдзена 2 бронзавыя спіралькі (мал. 11: 7, 8). Яны даволі
часта сустракаюцца ў полацка-смаленскіх доўгіх курганах і мелі шырокае распаў-
сюджанне ў некаторых балцкіх і фіна-ўгорскіх плямён (уваходзілі ў склад кара-
ляў, галаўных венчыкаў і іншых упрыгожанняў) [23, с. 102].

Іншыя бронзавыя (медныя) рэчы ў матэрыяле раскопак прадстаўлены адзін-
кавымі экзэмплярамі. Гэта лунніца, спражка, сагнутая арнаментаваная пласцін-
ка. Лунніца зроблена з тонкай цісненай пласцінкі (мал. 10: 13). Паверхня яе арна-
ментаваная трыма акружнасцямі з кропкамі пасярэдзіне і насечкамі па краі. Вуш-
ка для падвешвання прыкляпана. У правым «ражку» круглая адтуліна. Левая частка
лунніцы абламана. Спражка амаль круглай формы з гладкай неарнаментаванай
паверхняй (мал. 10: 20). Вызначаецца акуратнасцю апрацоўкі. На вонкавым баку
язычка ў ніжняй яго частцы два валікі. Трубачка (мал. 11: 20) адносіцца да тыпу
тых, якія ў некаторых балцкіх плямён разам з арнаментаванымі бляшкамі і спіраль-
камі з’яўляліся элементамі складаных упрыгожанняў. Даўжыня трубачкі — 2,3 см.
Такім самым, відаць, было і прызначэнне сагнутай удвая пласцінкі, вонкавы бок
якой арнаментаваны кружкамі і кропкамі (мал. 11: 22).

Вызначыць з неабходнай доляй упэўненасці функцыянальнае прызначэнне
некаторых бронзавых прадметаў (больш дакладна, іх абломкаў) не прадстаўляец-
ца магчымым.

Бронзавыя прылады працы ў матэрыялах Мікольскага селішча прадстаўле-
ны двума пінцэтамі (мал. 10: 1, 7). Гэта надзвычай рэдкія знаходкі не толькі на
паселішчах банцараўскай культуры, але і на сінхронных помніках суседніх тэры-
торый. Нават у сярэдневяковых гарадах яны трапляюцца рэдка. Так, у Ноўгарадзе

Вялікім, дзе знойдзена дзесяць пінцэтаў, толькі адзін быў бронзавы [21, с. 222–
224]. Яны прымяняліся для заціску і ўтрымання ювелірных вырабаў падчас іх
апрацоўкі. У абодвух мікольскіх пінцэтаў Г-падобныя губы. Кольцы, якія насадж-
валіся на ножкі і фіксавалі заціск, не захаваліся. Памеры пінцэтаў: 6 і 4 см, шыры-
ня пласціністых ножак — 0,5 і 0,4 см, шырыня губ — 1,9 і 0,6 см. Па краях ножак
пінцэта большых памераў маюцца падоўжныя нарэзкі. Два абсалютна такія па
форме пінцэты, але без нарэзкі знойдзены на селішчы Засвір [7, мал. 26: 3, 7].

З металу белага колеру, магчыма, серабра (аналіз не праводзіўся) зроблена
пласцінка, арнаментаваная па контуру двума радамі дробных кропак (мал. 10:
19). Захавалася толькі яе частка. У месцы аблому меліся дзве круглыя адтуліны,
якія сведчаць аб тым, што пласцінка да чагосьці прымацоўвалася.

Вырабы з косці нешматлікія як па колькасці знаходак, так і па наменклатуры.
Сярод іх ёсць такія, што выкарыстоўваліся ў розных мэтах, мелі шырокі дыяпазон
функцыянальнага прызначэння. Гэта перш за ўсё праколкі-шылы. Іх знойдзена
19 экзэмпляраў, у тым ліку сем абломкаў, якія з такой самай доляй верагоднасці
можна лічыць абломкамі іголак, шпілек, качадыкаў і інш.

Іголак знойдзена 3 экзэмпляры. Дзве з іх даўжынёй 7,4 і 8,2 см з вузкімі галоў-
камі для вушкаў ужываліся для сшывання тканін (мал. 12: 4, 6). Трэцяя большых
памераў (у яе вастрыё абламана) і з шырокай галоўкай магла выкарыстоўвацца пры
вырабе і сшыванні пляцёнак, а таксама ў якасці шпількі (мал. 12: 5). Іголкі з шы-
рокімі галоўкамі — даволі частая знаходка на паселішчах культуры штрыхаванай
керамікі і днепра-дзвінскай культуры [19, мал. 19: 34, 21: 35; 25, мал. 21: 1, 3].

Знойдзены абломак касцяной шпількі з круглым у сячэнні стрыжнем і з галоў-
кай у выглядзе плешкі цвіка (мал. 12: 3). Шпількі з такімі галоўкамі знойдзены на
гарадзішчы днепра-дзвінскай культуры Замошша (Полацкі раён) [25, мал. 27: 1, 3].
Знойдзена касцяная блокападобная галоўка для жалезнай шпількі (мал. 12: 2). Яна
не закончана апрацоўкай, няма паглыблення для жалезнага стрыжня ўнізе і адтулі-
ны для ніткі (шнурочка) у верхняй частцы. Восем жалезных шпілек з касцянымі
блокападобнымі галоўкамі знойдзены на гарадзішчы культуры штрыхаванай ке-
рамікі Гарані (Смаргонскі раён, бераг Свірскага возера) [8, с. 100, мал. 6: 9–12].

Прывескі прадстаўлены двума экзэмплярамі: адна ў выглядзе трапецападоб-
най пласцінкі (мал. 12: 8), якая па памерах і форме нагадвае аналагічныя бронзавыя
пласцінкі, другая ў выглядзе мініяцюрнага грэбеня (моцна пашкоджаная) (мал. 12:
11). Прывеска-грабеньчык з цыркульным арнаментам выяўлена на гарадзішчы куль-
туры штрыхаванай керамікі Лабеншчына (Мінскі раён) [19, мал. 21: 19].

Асобную групу прывесак складаюць спецыяльна апрацаваныя свідраваныя
зубы жывёл. Іх знойдзена 4 экзэмпляры, у тым ліку клык кабана і клык мядзведзя.
Клык кабана полы ўнутры з акуратна зрэзанай ніжняй часткай (мал. 12: 10). Ад-
туліна ў клыку мядзведзя паступова звужаецца ў сярэдняй частцы (мал. 12: 16).
Свідраваныя клыкі мядзведзя — даволі частая знаходка на паселішчах Беларусі,
пачынаючы з каменнага і бронзавага вякоў да сярэдневякоўя ўключна.

Знойдзена зробленае з масіўнай трубчатай касці долата (мал. 12: 20) і абломак
інструмента для арнаментацыі керамікі, зроблены з рабрыны (мал. 12: 12). Памеры
долата: агульная даўжыня — 5,7 см, таўшчыня — 0,8 см, шырыня ляза — 2,1 см.

Паверхня аднаго касцянога вырабу ўпрыгожана нарэзкамі. Гэта полая аб-
рэзаная з двух бакоў косць, якая, відаць, з’яўлялася ручкай нейкай прылады

(мал. 12: 1). З аднаго боку каля самага абрэза нанесены чатыры тонкія кругавыя
лініі. З процілеглага боку — дзве такія самыя кругавыя лініі і паясок з перасяка-
ючыхся касых ліній.

Абломкам ручкі нейкай прылады з’яўляецца, відаць, таксама старанна апра-
цаваны авальны ў сячэнні кавалак косці з адтулінай на канцы (мал. 12: 13).

Вырабы з каменя ў матэрыялах Мікольскага селішча прадстаўлены свідра-
ванымі сякерамі, сякерамі-клінамі, тачыльнымі брускамі, зернецёркамі, мяламі
(пястамі), ліцейнай формачкай.

Свідраваных сякер знойдзена 2 экзэмпляры. Ад абедзвюх захаваліся толькі
верхнія часткі (мал. 13: 3, 4). Сякер-клінаў выяўлена таксама 2 экзэмпляры (мал.
13: 1, 2). Яны толькі крыху пашкоджаныя. Абедзве трапецападобнай формы, пра-
мавугольнага сячэння са слаба выгнутым лязам (таўстаабушныя). Клінападоб-
ныя сякеры — надзвычай частая знаходка на паселішчах жалезнага веку паўноч-
най Беларусі. Так, напрыклад, на гарадзішчы Замошша на плошчы 400 кв. м іх
выяўлена больш за сто экзэмпляраў [25, с. 35].

Тачыльных брускоў знойдзена 9 экзэмпляраў (мал. 13: 5, 7—11, 15). Усе, за,
магчыма, адным выключэннем, зроблены з мясцовых парод каменя. Прывазным
можа быць сланцавы брусок з адтулінай для падвешвання. Побач з брускамі, якія
былі працяглы час ва ўжытку, знойдзены незакончаныя апрацоўкай вырабы.

Асаблівую цікавасць уяўляе каменная ліцейная формачка з лейкападобным
літком (мал. 18: 2). Яна служыла для адліўкі мініяцюрных тонкіх бляшак прама-
вугольнай формы з гладкай паверхняй памерам 0,6 х 0,2 см. Пры ліцці гэтая фор-
мачка шчыльна звязвалася з гладкай каменнай пліткай, а расплаўлены метал залі-
ваўся праз літок. Дзякуючы гэтаму і адваротны бок бляшкі быў таксама гладкім.

Даволі частай знаходкай на Мікольскім селішчы з’яўляюцца так званыя ка-
мяні-спарышы з двух, трох і нават чатырох зросшыхся шарыкаў (мал. 13: 12, 13).
Па народнаму павер’ю, знаходка такіх камянёў прыносіла шчасце. У некаторых
выпадках перахват паміж двума шарыкамі штучна паглыблены і пашыраны. Маг-
чыма, гэтыя камяні выкарыстоўваліся ў якасці грузікаў.

Шкляныя вырабы ў Мікольцах прадстаўлены дзвюма пацеркамі вельмі дрэн-
най захаванасці. Адна зонная мае дыяметр 0,8 см (мал. 11: 17), другая цылінд-
рычная з папярочнымі жалабкамі дыяметра 0,7 см (мал. 11: 16).

Вырабы з гліны, перш за ўсё, посуд і яго абломкі, з’яўляюцца найбольш ма-
савым матэрыялам на ўсіх паселішчах, пачынаючы з эпохі неаліту. Мікольская
кераміка заслугоўвае асобнай публікацыі. Зараз аўтар абмяжуецца толькі заўва-
гамі агульнага характару і апісаннем некалькіх захаваўшыхся цалкам ці амаль
цалкам пасудзін. Як ужо адзначалася ў публікацыях, у Мікольцах знойдзена як
штрыхаваная, так і гладкасценная кераміка [6, с. 391; 7, с. 54].

Сустракаюцца характэрныя для трэцяга этапа (І–V ст. н.э.) культуры штры-
хаванай керамікі рабрыстыя і слабапрафіляваныя гаршчкі і пасудзіны слоікавай
формы, арнаментаваныя па рабры і ў верхняй частцы зашчыпамі, ямкавымі і паз-
ногцевымі ўціскненнямі, насечкамі, нарэзамі і інш. Трапляюцца мініяцюрныя і
невялікія пасудзіны.

Шырока прадстаўлены характэрныя для банцараўскай культуры слабапра-
філяваныя цюльпанападобныя і амаль непрафіляваныя слоікападобныя пасудзі-
ны. Цюльпанападобныя пасудзіны мелі крыху адагнуты венчык, слаба выража-
ную шыйку, моцна апушчаны плячук і злёгку выпуклае тулава.

Знойдзены абломкі штрыхаванага гаршчка з адагнутым унутр венчыкам, якія
дазваляюць зрабіць рэканструкцыю пасудзіны (мал. 14: 1). Памеры гаршчка: ды-
яметр венчыка — 25,5 см, максімальны дыяметр тулава — 27,5 см, дыяметр дна —
15,5 см, агульная вышыня — 24,5 см. У другога штрыхаванага гарчшка венчык
адагнуты вонкі (мал. 14: 9). Яго ўдалося рэканструяваць не на ўсю вышыню.
Дыяметр венчыка — 29,5 см, максімальны дыяметр тулава роўны дыяметру вен-
чыка, вышыня — прыблізна 24–26 см. Гладкасценны цюльпанападобны гаршчок
(мал. 14: 10), які таксама захаваўся не на ўсю вышыню, мае наступныя памеры:
дыяметр венчыка — 13 см, максімальны дыяметр тулава — 15,3 см. І, нарэшце,
памеры гладкасценнага гаршочка (мал. 14: 6) з конусападобным тулавам: дыя-
метр венчыка і максімальны дыяметр тулава аднолькавыя — 9,8 см, дыяметр дна —
5,8 см, вышыня — 6 см.

Знойдзена 37 грузілаў для сетак, у тым ліку 13 цэлых, 5 пашкоджаных і 19
абломкаў, якія не паддаюцца вызначэнню. Сярод іх выдзяляюцца чатыры тыпы:
аладкападобныя з адтулінай на краі, аладкападобныя ці зонныя з адтулінай пася-
рэдзіне, плоскія з перахватам і цыліндрычныя з перахватам. Усе грузілы непас-
рэдна прымацоўваліся да сетак. Такія, якія апляталіся бярозавай карой або лы-
кам, не выяўлены.

Грузілаў першага тыпу (мал. 15: 1, 4, 6, 7, 10; 16: 8, 14) знойдзена 7 экзэмпля-
раў. Іх памеры: дыяметр — ад 3,4 да 5,6 см, таўшчыня — ад 1,1 да 2,5 см, дыяметр
адтуліны, у якую працягвалася вяровачка для прымацавання да сеткі, — 0,4–0,7 см.

Грузілы другога тыпу (мал. 15: 9, 11, 12; 16: 9, 10) прадстаўлены шасцю эк-
зэмплярамі. Іх памеры былі амаль такімі, як і грузілаў першага тыпу: дыяметр —
3,5–6,7 см, таўшчыня — 1,3–2,7 см (у аднаго грузіла яна была роўная 3,1 см),
дыяметр адтуліны — 0,6–0,8 см.

Трэці і чацвёрты тыпы прадстаўлены грузіламі, якія не мелі адтулін. У грузі-
лаў трэцяга тыпу (мал. 15: 2, 3; 16: 11, 15) вяровачка ахоплівала перахват, у грузілаў
чацвёртага тыпу (мал. 16: 1, 6) для вяровачкі меўся раўчук на бакавой паверхні.
Грузілаў трэцяга тыпу знойдзена 3 экзэмпляры. Іх даўжыня — 5,4–5,8 см, шыры-
ня — 4–5,2 см, таўшчыня — 1,2–1,6 см. Чацвёртага тыпу выяўлены 2 грузілы.
Яны, у адрозненне ад грузілаў першых трох тыпаў, зроблены не з сырой гліны, а
пасля абпалены, а наадварот, выразаны з брускоў абпаленай гліны. У абодвух
зверху і знізу маюцца слаі гліны чырвонага колеру, а паміж імі — праслойка чор-
нага колеру. Па гэтай праслойцы і праходзіць раўчук для вяровачкі. Дыяметр гру-
зілаў — 4,5 і 2,9 см, таўшчыня, адпаведна, — 2,7 і 2,6 см.

Знойдзены гліняныя вырабы, падобныя на грузілы другога тыпу, але ў іх, у
адрозненне ад грузілаў, выпукла-вогнутыя кругавыя паверхні, а ў двух па баках
маюцца вертыкальныя нарэзкі (мал. 15: 5, 8). Гэта так званыя «грузікі дзякава
тыпу». Яны, відаць, выкарыстоўваліся ў ткацкай справе.

Не звязаным з рыбалоўствам, было, відаць, і прызначэнне блокападобнага
глінянага вырабу, дыяметр якога — 2,5 см, вышыня — 2,8 см (мал. 16: 5).

Найбольш шматлікімі пасля керамікі вырабамі з гліны з’яўляюцца грузікі
для верацёнаў — прасліцы. Іх знойдзена 237 экзэмпляраў: цэлых — 104, палаві-
нак — 41, больш дробных абломкаў — 92. Падаўляючая большасць (каля 90 %)
мае біканічную форму, нярэдка з адцягнутым і моцна адцягнутым рабром. Прык-
ладна ў пятай часткі біканічных прасліц рабро загладжана або вертыкальна зрэ-

зана. У некалькіх прасліц зрэзана не толькі рабро, але і бакавыя паверхні. Зрэд-
ку сустракаюцца вырабы са зрэзанымі кругавымі паверхнямі і падрэзанымі зверху
з двух бакоў адтулінамі. Ёсць з удаўленымі з двух бакоў кругавымі паверхнямі
(мал. 17: 1—6, 9, 11).

Біканічныя прасліцы з плоскімі бакавымі паверхнямі адрозніваюцца ад прасліц
з адцягнутым рабром сваімі памерамі. У іх, як правіла, большы дыяметр прасліц (ад
2,5 да 3,6 см), большая вышыня (ад 1,2 да 2,4 см) і меншая ў дыяметры адтуліна
(0,7–1,4 см). У значнай часткі прасліц з адцягнутым рабром дыяметр адтуліны амаль
роўны, а часамі нават большы паловы дыяметра прасліца: дыяметр адтуліны —
1,0 см, дыяметр прасліца — 2,1 см; дыяметр адтуліны — 1,3 см, прасліца — 2,7 см;
адтуліны — 1,3 см, прасліца — 2,4 см; адтуліны — 1,4 см, прасліца — 2,4 см і г.д.

А.Р.Мітрафанавым выказана меркаванне, што прататыпамі біканічных
прасліц банцараўскай культуры з’яўляюцца прасліцы такой самай формы з па-
селішч культуры штрыхаванай керамікі і селішч тыпу Адаменкі [19, с. 114]. Па-
гаджаючыся з гэтым, адзначым, што ў мікольскай калекцыі ёсць прасліцы, ана-
лагі якіх вядомы на гарадзішчы днепра-дзвінскай культуры Карлаўка (Гарадоцкі
раён) [25, мал. 57: 14, 15].

Зонных прасліц знойдзена 15 экзэмпляраў. Іх памеры: дыяметр — 2,8–3,4 см,
вышыня — 1,2–2,1 см, дыяметр адтуліны — 0,8–1,3 см. Прасліцы іншых форм прад-
стаўлены адзінкавымі экзэмплярамі. Сярод іх — цыліндрычныя прасліцы з раўкамі і
валікамі на бакавых паверхнях. У аднаго тры раўкі і, адпаведна, чатыры валікі, у
другога два раўкі і тры валікі (мал. 17: 12, 13). Адно цыліндрычнае прасліца выдзяля-
ецца сярод астатніх не толькі формай (пляскаты цыліндр з вертыкальнымі паглыблен-
нямі, зробленымі штампам), але і афарбоўкай (пакрыта глінай шэрага колеру) (мал. 16:
17). І гэта не адзіны выпадак, калі выраб пакрываўся глінай іншага колеру. Выяўлены
біканічныя прасліцы, пакрытыя глінай белага і ярка чырвонага колеру.

Сярод дванаццаці арнаментаваных прасліц дзевяць біканічных, у аднаго зрэ-
занае рабро і два зонныя. У аднаго біканічнага прасліца на бакавых плоскасцях
нанесены трохкутнікі з трох кропак (мал. 18: 10), у другога — дробныя наразныя
крыжыкі (мал. 18: 11). Бакавыя плоскасці трох іншых біканічных прасліц пакры-
ты вертыкальнымі (мал. 18: 7) ці касымі (мал. 18: 2, 9) лініямі. У аднаго біканічна-
га прасліца касыя лініі нанесены групамі па тры ў кожнай (мал. 18: 5), а ў трох
лініі і кропкі нанесены хаатычна (мал. 18: 1, 3, 12). У прасліца са зрэзаным
рабром бакавыя плоскасці арнаментаваны зігзагападобнымі лініямі (мал. 18: 6).
Бакавая паверхня аднаго зоннага прасліца ўпрыгожана хвалепадобнай лініяй
(мал. 18: 8), другога — хаатычна размешчанымі буйнымі кропкамі (мал. 18: 4).

Сярод мікольскіх вырабаў з гліны ёсць рэчы, якія, відаць, не мелі практычна-
га прызначэння. Гэта тры акуратна загладжаныя пліткі з добра адмучанай гліны:
адна ў выглядзе васьміканцовай зоркі (мал. 16: 3), другая круглая з дзесяццю рам-
бічнымі паглыбленнямі на адным баку, другі бок гладкі (мал. 16: 2), трэцяя аваль-
най формы з дзвюма разеткамі на адным баку і дзевяццю мініяцюрнымі акруж-
насцямі на другім баку (мал. 16: 4). Знойдзены абломак кружка з круглым паглыб-
леннем пасярэдзіне (мал. 16: 7). Пры апрацоўцы металічных вырабаў мог
выкарыстоўвацца моцна абпалены брусок з падоўжным жалабком (мал. 16: 12).

У заключэнні коратка аб занятках насельнікаў паселішча, іх этнічнай прына-
лежнасці і датыроўцы помніка.

Асноўным заняткам было падсечнае (ляднае) земляробства і звязаная з ім
жывёлагадоўля. Падсякаліся ўчасткі лесу, якія затым спальваліся. Попел з’яўляў-
ся добрым угнаеннем, і першыя гады атрымлівалі даволі высокія ўраджаі. Зерне
на муку пераціралі пры дапамозе зернецёрак, а пазней — жорнаў (знойдзены ніжнія
і верхнія камяні зернецёрак, абломак верхняга жорнавага каменя). Па-ранейшаму
важнымі галінамі гаспадарчай дзейнасці заставаліся паляванне і рыбалоўства (аб
значэнні апошняга сведчаць не толькі знаходкі прылад і прыстасаванняў для лоўлі
рыбы, але і вялікая колькасць касцей і лускі рыб).

Сярод хатніх рамёстваў асобнае месца займалі здабыча і апрацоўка жалеза.
Амаль на ўсёй даследаванай плошчы (асабліва ў паўднёвых і паўночна-заходнім
раскопах) трапляліся жалезныя шлакі (іх выяўлена больш за два дзесяткі кілагра-
маў), зрэдку сустракаліся кавалачкі балотнай руды і крыцы. Калі металургіяй жа-
леза і кавальскай справай займаліся толькі асобныя сем’і, то бронзаліцейнай —
многія сем’і. Выяўлена каля паўсотні абломкаў тыгляў — гліняных пасудзін для
плаўкі каляровых металаў. Знойдзены цэлыя ці амаль цэлыя тыглі (5 экзэмпля-
раў) (мал. 19: 1, 3, 4, 7, 9). Усе яны (за выключэннем аднаго з вузкім дном) акругла-
донныя, з вертыкальнымі сценкамі вышынёй 6,5–7,5 см, моцна аплаўленыя. Зной-
дзена 6 льячак — пасудзін у выглядзе паглыбленых лыжак з масіўнымі ўтулкавымі
ручкамі, якія служылі для разліўкі расплаўленых каляровых металаў (мал. 19: 5, 6).

Тэхніка апрацоўкі косці, у параўнанні з той, якая існавала на суседніх паселі-
шчах больш ранняга часу, амаль не змянілася. Аднак асартымент касцяных выра-
баў прыметна зменшыўся. Камень для вырабу прылад працы і прыстасаванняў
(за выключэннем зернецёрак) выкарыстоўваўся рэдка. Знойдзеныя на селішчы
каменныя сякеры, відаць, ужо з’яўляліся прадметамі культу («грамавымі» стрэ-
ламі). З глыбокай старажытнасці культ каменя быў распаўсюджаны ў наваколь-
ных мясцовасцях Нарачы. Можа, і не выпадкова аўтарам працы «Камень у вера-
ваннях і паданнях беларусаў» (1929 г.) стаў М.В.Мялешка — ураджэнец суседняй
з Мікольцамі вёскі Скары.

Хаця драўляныя рэчы на селішчы не выяўлены, апрацоўка дрэва, безумоўна,
з’яўлялася адным з важнейшых заняткаў насельнікаў (магчыма, пераважна муж-
чын). Дрэва з’яўлялася асноўным матэрыялам для вырабу прадметаў штодзённа-
га быту, сельскагаспадарчага і іншага інвентару, збудавання жытлаў, гаспадарчых
пабудоў, абарончых умацаванняў.

Важнымі галінамі хатніх рамёстваў, у якіх былі заняты пераважна жанчыны,
з’яўляліся прадзіва, ткацтва, шыццё і пляценне. Колькасць гліняных прасліц (каля
дзвюх з паловай сотняў) можа быць яркім таму пацвярджэннем. Ткацкі станок,
відаць, быў вертыкальным. Адбіткі пальцаў на гліняным посудзе сведчаць, што
яго вырабам займаліся пераважна жанчыны. Пацвярджэннем гэтаму з’яўляюцца
знаходкі на селішчы гліняных вырабаў у выглядзе струкоў гароху (бобу) з адбіт-
камі падушачак тонкіх пальцаў.

На селішчы знойдзены рэчы, якія, мяркуючы па аналагах з іншых помнікаў,
бытавалі ў шырокім дыяпазоне: ад ІІ–ІІІ ст. н.э. да Х — пачатку ХІ ст. н.э. (Нека-
торыя з іх, магчыма, ужываліся паўторна.) Асноўная частка знаходак датуецца
сярэдзінай і трэцяй чвэрцю І ст. н.э. і адносіцца да банцараўскай культуры. Боль-
шасць сучасных даследчыкаў лічаць, што банцараўская культура належала бал-
там (продкам сучасных літоўцаў і латышоў). Але нямала такіх, якія ўпэўнены,

што яна сфарміравалася ў выніку пранікнення на тэрыторыю паўночнай Беларусі
носьбітаў культуры тыпу Адаменкі — нашчадкаў зарубінецкіх плямён, у славян-
скай прыналежнасці якіх зараз амаль ніхто не сумняваецца. У выніку змяшання
прышэльцаў з плямёнамі культуры штрыхаванай керамікі і днепра-дзвінскай куль-
туры і ўтварылася банцараўская культура  [1, с. 373–376; 26, с. 34–36]. Такі пункт
гледжання падзяляе і аўтар дадзенага артыкула.

Мал. 1. Схема размяшчэння раскопаў на селішчы

Мал. 5. Жалезныя вырабы: 1—6 — нажы; 7—9, 14 — шылы; 10 — скаба; 11, 18 — сякеры;
12, 16 — прабойнікі (?); 13 — выраб нявызначанага прызначэння; 15 — цвік; 17 — іголка

Мал. 6. Жалезныя нажы: 1—4, 7, 10—13 — з прамой спінкай;
5, 6 — суцэльнаметалічныя; 8, 9 — з выгнутай спінкай

Мал. 7. Вырабы з жалеза: 1—5 — шпількі; 6, 7 — нажы; 8 — кручок; 9 — фібула;
10 — трымальнік для прывесак; 11 — прабой; 12, 14—16 — рыбалоўныя кручкі;

13 — блешня; 17 — кальцо; 18 — выраб неакрэсленага прызначэння

Мал. 9. Прадметы ўзбраення і рыштунку воіна: 1, 2, 4 — наканечнікі стрэл;
3 — наканечнік суліцы; 5 — шпора

Мал. 10. Прылады ювеліраў і ювелірныя вырабы: 1, 7 — пінцэты; 2 — кальцо;
3, 5, 9 — бранзалеты; 4 — трымальнік для прывесак; 6 — спіралька; 8, 16 — абломкі
скроневых кольцаў; 10, 11 — трымальнікі з прывескамі; 12, 14 — скроневыя кольцы;

13 — лунніца; 15, 18 — дэфармаваныя бранзалеты (?); 17, 21, 24 — фібулы;
19 — пласціна-накладка; 20 — спражка; 22, 23 — прывескі

Мал. 12. Касцяныя вырабы: 1, 13 — ручкі; 2, 3 — галоўкі шпілек; 4—6 — іголкі;
7, 9, 18, 19, 21, 22 — праколкі; 8, 10, 11, 14—16 — прывескі; 12 — інструмент

для арнаментацыі керамікі; 17 — пласцінка; 20 — долата

